
SAVOD O‘RGATISH DAVRIDA GRAMMATIK TUSHUNCHALARNI SHAKLLANTIRISH YO`LLARI
Boshlang‘ich sinflarda tovush, harf haqida  “tovushni talaffuz qilamiz, eshitamiz, harflarni ko‘ramiz, o‘qiymiz va yozamiz” degan tushuncha berish kifoya qiladi. O‘quvchilar dastlabki mashqlar davomida tovush va harfni farqlashga qiynaladilar. Uzluksiz mashqlar natijasida tovushlar va harflar, unli va undosh tovushlar haqida tushunchaga ega bo‘ladilar.

Grammatik tushunchalar 1-sinfdan boshlab qoida tarzida emas, balki amaliy ishlar, mashqlar asosida tushuntirib boriladi. O‘quvchilarga to‘g‘ri yozishga doir maxsus qoidalar o‘rgatilmaydi. Ular so‘zlarni kuzatish, tahlil qilish va tovush-harf tarkibini o‘rganish orqali to‘g‘ri yozish malakalarini egallab boradilar.

1-bosqichda nutq o‘stirishga ko‘proq e’tibor beriladi. Bu bosqichda so‘z ustida ishlash muhim o‘rin tutadi.

O‘quvchilarga grammatika va imlo bo‘yicha bilim, ko‘nikma, malakalar hosil qilish ishlari ta’limning keyingi bosqichlarida ham davom ettiriladi.

Ikkinchi bosqichda asta-sekin grammatika va imloga oid tushunchalar shakllantirib boriladi. Bu bosqichda o‘quvchilar og‘zaki va yozma nutqni farqlay boshlaydilar. Aytilishi bilan yozilishida farq qiladigan so‘zlarni ham to‘g‘ri yozishga o‘rganib boradilar. Masalan, onor aytilsa ham anor yozishni bilib oladilar. Ketma-ket kelgan bir xil undoshli so‘zlar imlosini o‘rgatishda ham ana shunday so‘zlar jadvalini tuzib, undagi so‘zlarni ketma-ket, vaqti-vaqti  bilan o‘qitib turish foydalidir.

O‘quvchilarga grammatik tushunchalarni o‘rgatish ham nihoyatda oddiy ko‘rinishda bo‘ladi. Ularga so‘z turkumlari, gap bo‘laklari, o‘zak  qo‘shimchalar haqida amaliy ishlar orqali sodda tushunchalar orqali berib boriladi.

Ikkinchi bosqich 3-4-sinflarga to‘g‘ri keladi. Bu bosqichda morfologiya va sintaksisga oid dastlabki bilimlar o‘rganiladi, grammatik tushunchalarni o‘rganish doirasi kengayadi. Shu bilan birgalikda tushunchalar mazmuni ham oydinlashadi.

Grammatika va imloga oid bilimlarni bosqichma-bosqich o‘zlashtirib borish va o‘quvchilar tushunchasini kengaytirish bu bosqichning muhim vazifasidir. O‘quvchilarning analitik faoliyatlari asosini grammatik tahlil tashkil etadi.

3-bosqichda o‘quvchilarga fonetikaga oid yangi tushunchalar berilmasada, tovush tahliliga oid mashqlar bajarib boriladi. O‘quvchilarning tovush va harf, og‘zaki va yozma nutq haqidagi  tushunchalari oydinlashib boradi. 3-4-sinflarda o‘quvchilar so‘zning o‘zagi va qo‘shimchalari haqida, bir hil o‘zakli

 so‘zlar haqida tushunchaga ega bo‘lganlaridan keyin  og‘zaki va yozma nutq haqidagi tushunchalari mustahkamlanadi. 

O‘quvchilar bilan so‘z turkumlari tahlil qilinganda asta-sekin grammatik belgilar o‘rgatib boriladi. O‘quvchilar so‘zlarning leksik-grammatik belgilarini bilganlaridan so‘ng so‘z turkumini ajratishga o‘rganib oladilar.  Morfologik tushunchalarni shakllantirish jarayonida o‘quvchilarning diqqati so‘zning tuzilishi, yasalishi, so‘z turkumlari kabi morfologik hodisalarga jalb etiladi. 

So‘z turkumlarini o‘rganish jarayonidagi asosiy vazifa o‘quvchilarning og‘zaki va yozma nutqini o‘stirish, lug‘atini yangi ot, sifat, son, fe’llar bilan boyitish, o‘quvchilar shu kungacha foydalanib kelayotgan so‘zlarning ma’nosini aniq tushunishga erishish, bog‘lanishli nutqda u yoki bu so‘zdan o‘rinli foydalanish malakasini o‘stirish hisoblanadi. Bu vazifalarni muvaffaqiyatli xal etish uchun so‘z turkumlarini o‘rganish jarayonida sinonim, omonimlar (terminlar berilmaydi) ustida muntazam ish olib boriladi, o‘quvchilar ko‘p ma’noli so‘zlar, ularning o‘z va ko‘chma ma’noda ishlatilishi bilan tanishtiriladi. Bunda ta’limni o‘quvchilarning shaxsiy tajribalari, bevosita ko‘rganlari, o‘qigan va eshitganlari bilan bog‘lash muhim ahamiyatga ega. 

Ikkinchi sinfdan boshlab o‘quvchilar “Predmetni bildirgan so‘zlar”, “Predmetni belgisini bildirgan so‘zlar” mavzusidagi darslar davomida kim, kimlar, nima, nimalar, nima qildi, nima qilyapti, qanday, qanaqa so‘roqlariga javob bo‘ladigan so‘zlarni bir-biridan farqlashga o‘rgatilishlari kerak.

O‘quvchilarda so‘z turkumlari haqida tushuncha berish ikkinchi sinfdan boshlab o‘rgatiladi. Dastlab, ot, sifat, fe’l so‘z turkumlari ekanligi haqida umumiy tushuncha beriladi. Keyin bu so‘z turkumlarining o‘ziga xos xususiyatlari alohida-alohida o‘rgatiladi.

Boshlang‘ich sinf o‘quvchilariga yordamchi so‘zlardan faqat bog‘lovchi haqida tushuncha beriladi. 

Ma’lumki, Davlat ta’lim standarti ta’lim mazmuni, shakllari, vositalari, usullarini,  uning sifatini baholash tartibini belgilaydi. Ta’lim mazmunining o‘zagi hisoblangan standart vositasida mamlakat xududida faoliyat ko‘rsatayotgan turli muassasalarda ta’limning barqaror darajasini ta’minlash sharti amalga oshiriladi. 

Davlat ta’lim standarti o‘z mohiyatiga ko‘ra o‘quv dasturlari, darsliklar, qo‘llanmalar, nizomlar va boshqa me’yoriy xujjatlarni yaratish uchun asos bo‘lib xizmat qiladi. Umumiy o‘rta ta’limning standarti o‘zining tuzilishi va mazmuniga ko‘ra davlat, xudud, maktab manfaatlari va vositalari muvozanatini aks ettiradi, hamda eng asosiysi o‘quvchi shaxsi, uning intilishlari, qobiliyati va qiziqishlari ustivorligidan kelib chiqadi.


Xulosa qilib aytganda boshlang`ich sinf o`quvchilarida garamatik tushunchalarni shakllantirish ularni to`g`ri, chiroyli, xatosiz yozishga imlo xatolarini qilmaslikka katta yordam beradi.
